
ОСӨЖ ЖӘНЕ СӨЖ САБАҚТАРЫНДА ДЕБАТТЫҚ ТЕХНОЛОГИЯНЫ ҚОЛДАНУ  ЖӘНЕ ОНЫҢ ТИІМДІЛІГІ


Қазақстан Республикасы бәсекеге қабілетті 30 елдің қатарына жету үшін қарқынды дамып келе жатқан мемлекет. Соған орай білім мен ғылым жаңа заман талабына жаңа идеялармен жаңа талаптар қоюды міндеттейді.  Елбасының жолдауында Жаңа әлемдегі-Жаңа Қазақстан атты жолдауында «Біз бүкіл елімізде әлемдік стандарттар деңгейінде сапалы білім беру қызметіне қол жеткізуге тиіспіз» делінген. Білім беру жүйесі жаңа өркениетті қоғамға қажетті білімді, қабілетті, өз ойын еркін білдіретін, ұлттық құндылықтарды бойына сіңірген шәкірт тәрбиелеуге бағытталған[1, с. 23].
ҚР білім беруді және ғылымды дамытудың 2016 – 2019 жылдарға арналған мемлекеттік бағдарламасында «Белсенді азаматтық ұстанымды дамыту үшін ЖОО студенттері ірі халықаралық іс-шараларға дайындыққа белсенді түрде тартылады. ЖОО студенттері арасында дебаттық қозғалыс дамытылады» деп көрсетілген[2].
Дебаттық бағдарлама бүгінде өмірдің түрлі салаларынан лайықты орын алуда, дегенмен де дебаттық технологияны орта мектептер мен ЖОО білім беру жүйесінде, атап айтсақ сабақ үрдістерінде кеңінен қолдану қажет деп есептеймін.Бүгінгі таңда білім берудегі басты мақсат–бәсекелестік қабілеті бар, ізденімпаз, білімді, шығармашыл, жеке тұлғаны тәрбилеу. Осы мақсатқа жету үшін оқушылар мен студенттердің құзіреттілігін арттыру басты мақсат болып отыр.Ал, психологиялық сөздіктерде «компетенттілік», «құзіреттілік – жеке тұлғаның қоршаған ортадағы адамдармен тиімді қарым-қатынас жасай алу қабілеттері» делінген. «Competent» сөзі французша «компетентті» заңға сай, латынша «сай болу», «қабілеті», «талап қою», «жарамды», ағылшынша «қабілетті» деген мағынаны білдіреді.Құзіреттілік – сәйкес құзіретке ие болуда және белгілі бір аумақта табысты әрекетке жету негізінде іс-әрекетті жүзеге асыру қабілетінде байқалатын, жеке тұлғаны сипаттайтын тұлғалық қасиеттер жиынтығы (басқаша айтқанда, тұлғаның өзара байланысқан қасиеттер жиынтығы). Құзіреттілік – кәсіби қызметі үшін, өзінің адамдық әлеуетін жүзеге асыратын адамның (немесе маманның) қабілеттерін сипаттайды. [3, с. 369]
Студенттердің құзіреттілігін арттыру, жүйелі білім, сапалы тәлім-тәрбие алуына, мәдени-рухани жағынан өсіп жетілуіне оқытудың жаңа технологияларының, соның ішінде дебат ойындарының маңызы аса зор.
       Кредиттік оқыту жүйесіне сәйкес оқытушының жетекшілігімен өткізілетін студенттердің өзіндік жұмысы(ОСӨЖ) және СӨЖ  студенттің аудиториялық сабақтан алған білімдерін пысықтап, бекітуде маңызды рөл атқарады. Осыған орай мен дебаттық технологияны нақ осы ОСӨЖ және СӨЖ  сабақтарында қолданудағы өз тәжірибемді ұсынамын.
«Дебат» (Debate) немесе пікірталас әртүрлі контекске орай сыни тұрғыдан ойлау немесе іскер ойын ретінде ұғынылады. Дебат – дидактикалық ізденістің маңызды саласы. Дебат бағдарламасы тыңдармандарды пікірталас үрдісіне тарту арқылы интеллектің даму технологиясын ұсынады. Пікірталасқа түсушілердің мақсаты, әдетте, даулы проблемалар бойынша қандай да бір позицияны қорғап, өзге позицияны теріске шығаруды көздейді.
Дебаттыңарнайы құрылымы, ережесі бар, тақырып аясы мен уақыты шектеулі,соған қарамастан дебат технологиясын түрлендіре қолдануға болады. Дебат технологиясын сабақтың өн бойында немесе белгілі бір кезеңдерінде қолдануға болады.  Дәстүрлі дебаттарды әдетте әр топтан 2-3 спикерден болады. Мен топтың барлығының қатысуына мүмкіндік жасаймын, яғни берілген тапсырма бойынша 2 сарапшыдан басқасының барлығы  қатысады. Әр критерий мен аргументті алдын-ала берілген авторлардың еңбектеріндегі үзінділер арқылы нығайтылады, фактілер арқылы дәлелдейді. Сондай-ақ, дебат өткізуді кері байланыс элементі ретінде, оқу материалдарын бекіту және танымдық қабілетті активтендіру ретінде пайдалануға болады.
Дебаттың қазіргі кезде әзірге төрт үлгісі бар. Олар:
1. Мектеп оқушыларына арналған Карл Поппер дебатының бағдарламасы;
2. Студенттергеарналған Американ Парламенттік Дебаты және БританПарламенттік Дебаты;
3. Линкольн пікірсайысы;
4. Дуглас пікірсайысы;
Дебаттық технологияны ОСӨЖ немесе СӨЖ тапсырмаларын орындауда қолдануда студенттердің бойында мынадай дағдылар қвлыптасып, дамиды:
· дебатқа дайындалуда іздену, саралау, ұғыну және алынған ақпаратты дұрыс пайдалану дағдыларының қалыптасуы;
· суденттердің логикалық және сыни ойлауын, өз ой-пікірлерді ұйымдастыру дағдылары;
· ауызекі тіл дағдыларын, риторика (шешендік өнер), төзімділік, өз-өзіне сенімділік дағдылары;
·  топта жұмыс істеу қабілеттілігі, мәселелердің мәнін терең меңгеру;
·  жұрт алдында сөз сөйлеу үлгілерін қалыптастыру;
·  қатысушылардың коммуникативтік мәдениетін қалыптастыруы[4, с. 8];
Сонымен қатар мұндай сабақтар жастарды ашық қоғам құндылықтарына лайықты тәрбиелеу мен қатысушыларды әлеуметтендірудің тиімді құралы боп табылады.
      Дебат  технологиясын  тарих пәндерінен ОСӨЖ және СӨЖ сабақтарында    қолдануға қойылатын талаптарды айқындап алу шарт:
· пікір – сайыс  сабағының  айқын  мақсаты  болуы;
· дебат  сабағында  ойын  тәртібін   сақтауы; 
· студенттер  пікір – сайыс  алдында  тақырыпты  толық  меңгеруі;
· пікір- сайыстың тақырыбы талапқа сай, талас туғызатын  болуы;
· студенттердің  пікір - таласта   толық   қатысуы.
Пікір – талас  өз мәнінде  өту  үшін  уақыт  керек. Сонымен қатар дебат өткізуге қолайлы тақырып таңдалуы тиіс және онда мыналар ескеріледі:
· жақтайтын жақ үшін жағымды тұжырымдары бар; 
· нақты мәліметтері бар; 
· зерттеу жұмысын жүргізуге дем беретіндей болуы; 
·  айтыс, дау қозғайтындай болуы; 
· көкейкесті мәселелерді қамтитын, қозғау салатын болуы тиіс:
Оқыту сабақтарында аталмыш технологиясын қолдануда мынадай нәтижелерге қол жеткізуге болады:
· жан-жақты білім алуға, ізденуге  жетелейді; 
· деректерді саралай алуға, ең қажеттісін іріктеуге үйренеді;
· сыни тұрғыдан ойлауды дамытады; 
· шығармашылық қабілеті шыңдалады, шұғыл шешім қабылдай білуге үйренеді;
· тапқырлыққа, зеректікке, аңғарымпаздыққа тәрбиелейді;
· шешендік қабілеті мен сөйлеу дағдыларын жетілдіруге көмектеседі; 
· өзіндік ой-пікірін жүйелі, дәйекті айта білуге, мәдениетті сөйлеуге баулиды;
· өзін – өзі және басқаларды да бағалайалады.
Егер тарих сабақтарында дебат технологиясы тиімді қолданылса,онда студенттердің білім деңгейімен қоса, сөйлеу, ұсыну шеберлігі, интеллектуалды-логикалық ой-өрісі дамытылып, шығармашыл жеке тұлға қалыптасады». Қоғам өміріне белсене араласатын, жан-жақты жеке тұлға дамиды. Осыдан келіп  студенттерді нәтижеге бағытталған әрекетке үйрету және алған білімді тәжірибеде қолдана білуге үйрету әр оқытушының міндетіне айналуы тиіс.
Дебаттық технологияны ОСӨЖ және СӨЖ сабақтарында қолдана отырып, белгілі бір нәтижелерге  бағыттап отырамын: ең бастысы студенттерді бағалау, одан әрі жоғары  бағаланған студенттердің жұмыстарын студенттерді ғылыми жобаларға, конференцияларға, дөңгелек үстелдерге  қатысуына мүмкіндік жасау, тапсырмалар бойынша баспа беттеріне  мақалалар жариялау т.б. Студенттердің жетістіктерін облыстық, қалалық семинарларда көрсету және тәжірибе алмасу  мүмкіндігі артады.
Бұл технология бойынша оқушы білімін мына критерийлерге сәйкес бағалауға болады:
1. Студенттің нақты білімді, фактілерді меңгеруі
2. Қойылған тақырыпты аша білуі
3.Деректерді іріктей алу және қолдана білуі
4. Тұжырым жасау, ой  қорыту шеберлігі
5. Өз көзқарасын білдіре алу және оны қорғай білу дәрежесі
6. Студенттің сөздік қорының деңгейі
8. Баяндау стилі
Дебаттық технологияны 5В011400-Тарих мамандығы студенттеріне өзім жүргізетін пәндерде кеңінен қолданамын. Нақтырақ бұл технологияны семинар  және ОСӨЖ тіпті СӨЖ тапсырмаларын орындауда сонымен қатар тәрбие жұмысында да қолданудамын. Мысалы, Тарих мамандығы 1-курс Алғашқы қауымдық қоғам тарихы пәнінен «Адамзаттың адам тектес маймылдардан жаратылуы мәселесі», «Рулық қоғамның дамуында әйелдердің рөлінің басымдылығы»,Қазақстанның ежелгі тарихы» пәнінен «Ғұндардың дүние жүзілік өркениетте қосқан үлесі», «Ерте көшпелілердің өркениеттк дамудағы үлесі», «Ұлы Жібек жолы-халықаралық сауда жолы» деген тақырыптарда пікір-сайыс өткізіліп, тақырып төңірегінде жан-жақты мәліметтер сарапталды.Барлық сабақтарда студенттер белсенді қатысты, қызу тартысты мәселелер қозғалды.
Дебат ойындарында студенттердің ой ұшқырлылығы қарама-қарсы сұрақ қою сәтінде анық байқалады. Білімді, көп ізденетін оқушылардың өзіндік ой-өрісі ойын барысында көрінеді. Қойылған сұрақтары қарсы топты ойландырып, өз кейстеріне күмән тудыратындай еткен кездері болды.
Пікірсайыс бағдарламасын оқу үрдісіне енгізілуі тұлға, адамзат ретінде жетілуіне, білім алуға деген қызығушылығының артуына зор ықпал етуі сөзсіз.
       Сонымен бірге пікір-сайыс бағдарламасы білім беру жүйесінің жаңа форматының идеяларымен толық үйлеседі деуге  болады. Сондықтан  студент-жастардың сөздік қорының кеңеюі, өз ойын жүйелі және ұтымды жеткізуі, жоспарлауға, проектілеуге, кейс құруға үйренуі, ой қорыта білуі, олардың логикалық ойлауы басты назарда болады. Сонымен бірге оқытушыға студенттерді даралап, саралап, жіктеп оқытуға көмектеседі және олардың алған білімін әділ бағалауға көмектеседі.
 Өз позициясын жақтап шығуға тырысқан оқушылар бос уақытта  кітапханаға барып түрлі материалдар іздестіреді. Қазіргі таңда ғаламтордың шеңберінен шырматылып шыға алмай қалған жастардыңғылыми әдебиеттерді оқуға құлшынысы арта түседі. Ойын барысында өз ойларын келелі сөз, шынайы шеберлікпен, шешен тілмен жеткізуге тырысады. Кез келген тыңдаушыға жүйелі сөз әсер етері хақ. Шешендік салтанат құрған жерде оқушылар ұлттық-рухани құндылықтарды бойына сіңіріп, алдағы күнде ел жүгін мойнымен арқалауға дайын тұрады. Жаһандану заманында білім берудің озық үлгілерін пайдалана отыра нақты нәтижелерге қол жеткізу – бүгінгі заманның басты талабы.
Бағдарламаны сабақтан  тыс жұмыстарда, тәрбилік, ғылыми-әдістемелік шараларда кеңінен қолдануға болады. Биыл факультетте дебат клубы құрылып, оның мүшелері мен президентін, жылдық жұмыс жоспарын бекітіп, жүйелі жұмыстар жүргізілуде. Осы клубқа Тарих факультетінің 1-4 курс студенттері белсенді араласуда.
 Қазақстан Республикасы бәсекеге қабілетті 30 елдің қатарына жету үшін қарқынды дамып келе жатқан мемлекет. Соған орай білім мен ғылым жаңа заман талабына сай ұлттық идеялармен ұштастыруды көздейді. Білім беру жүйесі жаңа өркениетті қоғамға қажетті білімді, қабілетті, өз ойын еркін білдіретін, ұлттық құндылықтарды бойына сіңірген шәкірт тәрбиелеуге бағытталған. «Балалардың бойында ұлы мүмкіншіліктердің бәрі бар» деп Т.Фуллер айтпақшы, жас ұрпақ бойындағы қабілет-қарымын тамыршыдай тап басып бағыт берілсе, жасампаздық қасиеттерді бойына сіңіріп өскендіктен, нағыз ұлтын сүйетін азаматтар елінің тағдырына бей-жай қарамай, келешегі көркем болар еді.

